
				এই পাতাটির মুদ্রণ সংশোধন করা প্রয়োজন। 
মোহন অমনিবাস
“এমনি কিছু একটা যে ঘটবে তা’ আমি প্রথম থেকেই আশঙ্কা করছিলাম। কাল প্রথম যখন আমার সঙ্গে মিঃ মিত্রের দেখা হ’ল, তখন আমার মন এমন ভীত হ’য়ে পড়েছিল যে কি বলব!’ মিস সোম ধীরে ধীরে বললেন।
এতখানি নির্দোষ সরলতা! মুগ্ধ হয়ে আমি রমার মুখের দিকে চেয়ে রইলাম। জীবনে অন্য কোন নারীর মুখের দিকে এমন দৃষ্টিতে চেয়ে দেখবার সুযোগ বা অবসর হয়নি আমার। চিরদিন নানা উদ্ভট কর্তব্যে পাগল হ’য়ে ঘরে বেড়িয়েছি। আমি এই মুহূর্তটুকু অক্ষয় কোরে রাখবার জন্য বললুম, “আপনি—একটু মুখটা তুলে বসুন দেখি? আপনার বর্তমান ভাবের একখানা ফটো তুলে নেবার জন্য অত্যন্ত লুব্ধ হয়েছি, মিস সোম।”
রমা দেবী লজ্জিত স্বরে বললেন, “কাল থেকে তিনখানা ছবি তুলেছেন আপনি লোকে দেখলে কি বলবে বলুন তো?”
“লোকে অনেক কিছুই বলে, মিস সোম। লোকের কথা আমি শুনিনে।” মিস সোমের চতুর্থ ছবি তুলে নিলুম।
এমন সময়ে কয়েকজন সহযাত্রী এসে উপস্থিত হলেন। সকলের মুখেই এই কথা, কখন দস্য মোহন আবার কার সর্বনাশ করবে!
এক ভদ্রলোক বললেন, “যাক বাঁচা গেছে। দসু্যকে যখন গ্রেফতার করা হয়েছে, তখন আর ভয়ের কি আছে? আপনিও ত তাই বলেন, মিঃ চন্দ?”
আমি বললাম, “তাতে আর সন্দেহ আছে, বটব্যাল মশাই?” অপরে বললেন, “কিন্তু চোরাই মাল তো পাওয়া যাচ্ছে না, মশাই? প্রফুল্ল মিত্তির যদি দস্য মোহনই হবে, তবে চোরাই মাল সে কোথায় রাখলে? তা ছাড়া তার মাথার কাটা দাগ বা ঘাই বা কোথায় গেল—বলুন তো?”
আমরা সবিস্ময়ে বক্তার মুখের দিকে চাইলুম। আমি বললুম, “মাথায় যে কাটা দাগ নেই, সে কথা আপনাকে কে বললে ?” - ভদ্রলোক বললেন, “সবাই বলছে, মশাই,ক্যাপ্টেন উত্তমরূপে পরীক্ষা কোরেও কাটা দাগ বা কোন ঘা খুঁজে পাননি। তা’ ছাড়া, সে না-কি বলেছে যে রেঙ্গুনের এক ধনী চাল
ব্যাপারীর পুত্র সে। কে জানে মশায়, কোনটা সত্যি, কোনটা মিথ্যে"
আমি মনে মনে বললুম, যদি পাওয়া সম্ভব হত, তা হলে আমার মত খুশি আর কে হ’ত! প্রকাশ্যে বললুম, “যদি প্রফুল্ল দসু মোহন না হবে, তবে তাকে ক্যাপ্টেন গ্রেফতার করতে পারত না। সে যে মোহন—তাতে আমার বিন্দুমাত্রও সন্দেহ নেই।”
মিস সোমের মুখে আবার নির্ভয়তার চিহ্ন পরিস্ফুট হয়ে উঠল। গতকাল মধ্যাহ্ন ভোজনের সময় মনে যে অপূর্ব আনন্দানুভূতি জেগে উঠেছিল, আজ তা’র কোন স্পশই পাওয়া গেল না। আমরা কোনও রকমে আহার শেষ করতে আরম্ভ করলুম।
এক সময়ে মিস সোম বললেন, “রেঙ্গুনে আপনি কোথায় উঠবেন, মিঃ চন্দ?” আমি বললুম, “খুব সম্ভবতঃ একটা হোটেলেই থাকতে সক্ষম হব, মিস সোম।”

